
	1. ՀՀ գլխավոր դատախազություն
	

	
	

	
	ՀՀ տարածքային կառավարման և ենթակառուցվածքների նախարարության 29.07.2025թ․ թիվ ԴԽ//25789-2025 գրությամբ նախագիծը համաձայնեցման է ներկայացվել ՀՀ գլխավոր դատախազություն։
Հաշվի առնելով, որ ՀՀ կառավարության 25.02.2021թ թիվ 252-Լ որոշմամբ հաստատված կարգի 18-րդ կետի համաձայն՝ նույն կարգի 16-րդ կետով սահմանված ժամկետում կարծիք չի տրամադրվել՝ համարել դրական։  

	 2. ՀՀ ֆինանսների նախարարություն
	18․08․2025թ․

	
	01/29/17929-2025

	Ի պատասխան Ձեր կողմից սույն թվականի հուլիսի 29-ին ներկայացված թիվ ԴԽ//25789-2025՝ «Հայաստանի Հանրապետության կառավարության 2020 թվականի մայիսի 21-ի թիվ 771-Լ որոշման մեջ լրացումներ կատարելու մասին» ՀՀ կառավարության որոշման նախագծի (այսուհետ՝ Նախագիծ) վերաբերյալ գրության՝ հայտնում ենք հետևյալը.
Նախագծով նախատեսվում է «Ձեռնարկատեր+Պետություն հակաճգնաժամային ներդրումների կառավարիչ» փակ բաժնետիրական ընկերությանը (այսուհետ՝ Կառավարիչ) թույլատրել օտարել «Ձեռնարկատեր+Պետություն հակաճգնաժամային ներդրումներ» ոչ հրապարակային մասնագիտացված պայմանագրային ներդրումային ֆոնդի (այսուհետ՝ Ֆոնդ) կողմից մասնավոր բաժնեմասնակցային ներդրումների արդյունքում ձեռք բերված 8 ընկերությունների բաժնետոմսերը մասնավոր գործընկերների։
Կարևորելով պորտֆելային ընկերությունների անընդհատ գործելու կարողության պահպանումը՝ նախատեսվում է, որ պետությունը մասնավոր գործընկերներին կարող է տրամադրել բյուջետային վարկ՝ որոշակի պայմաններով։
Անհրաժեշտ ենք համարում նշել, որ ՀՀ ֆինանսների նախարարի N 149-Ա հրամանով սահմանվել է ՀՀ պետական բյուջեից վարկերի տրամադրման դեպքում ՀՀ ֆինանսների նախարարության կողմից իրականացվող վերլուծությունների արդյունքում տրամադրվող եզրակացության բովանդակությունը և կառուցվածքը, որի 1-ին կետով պետք է ներկայացվի բյուջետային վարկի նպատակն ու հիմնավորվածությունը: Նշված կետում պետք է բացահայտվի հանրային ֆինանսների արդյունավետ կառավարման տեսանկյունից բյուջետային վարկի հիմնավորվածությունն ու համապատասխանությունը հանրային քաղաքականության նպատակներին: Անհրաժեշտ ենք համարում նշել, որ հիմք ընդունելով ներկայացված հիմնավորումները՝ Նախագծով սահմանված տրամաբանությամբ բյուջետային վարկի տրամադրումը մասնավոր գործընկերներին բավարար չափով հիմնավոր չենք համարում:
Բացի այդ, բյուջետային վարկ տրամադրելու դեպքում անհրաժեշտ է դիտարկել նաև հայտատուի ֆինանսական վիճակի վերլուծության արդյունքները՝ բացահայտելու վերջինիս ֆինանսական կարողությունը՝ վարկի սպասարկման տեսանկյունից, ֆինանսական կայունությունը, ինչպես նաև այնպիսի դժվարությունների հավանականությունը, որոնք կարող են հանգեցնել պետական բյուջեից ընկերություններին տրամադրված բյուջետային վարկերի վերակառուցման։
Ուստի, պորտֆելային ընկերություններից դուրս գալը բյուջետային վարկի տրամադրման տրամաբանությամբ իրականացնելը համարում ենք ոչ նպատակահարմար:
Եթե նպատակն է ելք իրականացնել «վարկային» տրամաբանությամբ, ապա ինչու չի դիտարկվել համապատասխան հետաձգված վճարումների մասին պայմանագրի կնքման նպատակահարմարությունը:
















Բացի այդ, հստակեցման կարիք ունի բյուջետային վարկի տրամադրման ֆինանսավորման աղբյուրը (եթե բոլոր բաժնեմասերի օտարման համար պահանջվի բյուջետային վարկ, ապա այն կկազմի շուրջ 7.7 մլրդ դրամ)։








Նախագծով Ֆոնդի կողմից մասնավոր բաժնեմասնակցային ներդրումների արդյունքում ձեռք բերված բաժնետոմսերի օտարման գին է սահմանվում մասնավոր բաժնեմասնակցային ընկերությունում ներդրված գումարի չափի և դրա ներդրման օրվանից մինչև 31.12.2025թ. հաշվարկված տոկոսավճարների հանրագումարը՝ նվազեցնելով վճարված շահութաբաժինները, իսկ որպես տոկոսավճարների հաշվարկման դրույքաչափ է սահմանվել 30.06.2025թ. դրությամբ շրջանառության մեջ գտնվող պետական գանձապետական միջնաժամկետ արժեկտրոնային պարտատոմսերի միջին կշռված եկամտաբերությունը՝ 10.2720%: Նշենք, որ Նախագծին կից աղյուսակով վաճառքի օպցիոնի դեպքում սահմանված եկամտաբերությունը /IRR/՝ ըստ բաժնետիրական համաձայնագրերի, գերազանցում է Նախագծով հաշվարկի հիմքում դրվող եկամտաբերության մակարդակը: Բացի այդ, 2 ընկերության համար որպես օտարման գին է սահմանվել այդ ընկերություններում ներդրված գումարների չափը: 

Առաջարկում ենք կառավարության որոշմամբ սահմանել նաև, որ կառավարությունը ճանաչում և ընդունում է այս փաստը: 






Միաժամանակ, ինչպես նշել էինք նախկինում, կարևոր ենք համարում ուշադրության արժանացնել պորտֆելային ընկերություններից արագ դուրս գալու շտապողականությամբ պայմանավորված հնարավոր ֆինանսական հետևանքները. Ֆոնդի գործունեության դադարեցումը կարող է հանգեցնել պետական գույքի կորստի և Ֆոնդի պորտֆելում ընդգրկված ընկերությունների համար էական խնդիրների առաջացման։ Ուստի առաջարկում ենք հիմնավորման մեջ բացահայտել հրատապ ելք իրականացնելու անհրաժեշտության հիմնավորումը: 

	


















Հանրային քաղաքականության նպատակներին բյուջետային վարկի հիմնավորվածությունն ու համապատասխանությունը կարող է պայմանավորված լինել Ֆոնդի կողմից ներդրված միջոցների օգտագործման ուղղություններով, մասնավորապես՝ գյուղատնտեսության ոլորտի (ելակի ջերմոցի, սնկերի արտադրության համար անհրաժեշտ հումքի՝ կոմպոստի արտադրամասի կառուցում), տուրիզմի, միջազգային բեռնափոխադրումների, արտադրական սարքավորումների ձեռքբերման և այլն։ 


Համապատասխան առաջարկների դեպքում պատրաստակամ ենք քննարկել սույն նախագծում տոկոսադրույքների, ժամկետների  և այլ պայմանների փոփոխության հարցերը։






Հաշվի առնելով, որ սույն նախագծով որպես բյուջետային վարկի ապահովման միջոց նախատեսված է բանկային երաշխիք՝ բաժնետոմսերի օտարման (վարկի) գումարի և բյուջետային վարկի առաջին տարվա հաշվարկված տոկոսավճարների հանրագումարի չափով, բյուջետային վարկի հետվերադարձելիության ռիսկը գնահատում ենք ցածր (ոչ էական)։
Բաժնետիրական համաձայնագրերի համաձայն տարաժամկետ վճարումների հնարավորություն սահմանված չէ, և փոխարենը նախատեսված է բաժնետոմսերի օտարման գնի ամբողջական վճարում՝ օպցիոնի կիրառումից հետո հիմնականում 120 օրվա ընթացքում։
Բացի այդ, որոշ դեպքերում սահմանված են նաև բաժնետոմսերի առուվաճառքի պայմանագրի կնքման ժամկետի, բաժնետոսմերի սեփականության իրավունքի փոխանցման, դրանց գրավի առարկա չհանդիսանալու վերաբերյալ առանձնահատուկ դրույթներ, որոնք Ֆոնդի տեսանկյունից կարող են առաջացնել էական ռիսկեր՝ տարաժամկետ վճարումների տարբերակը դիտարկելու դեպքում։
ՀՀ կառավարության 09.03.1998թ. թիվ 168 որոշմամբ հաստատված կարգի 3-րդ կետի համաձայն՝ վարկերը տրամադրվում են Հայաստանի Հանրապետության պետական բյուջեի ընթացիկ մուտքերի հաշվին, ընդ որում, եթե դրանց տրամադրման գծով հատկացումները կանխատեսված չեն Հայաստանի Հանրապետության տվյալ տարվա պետական բյուջեով, ապա վարկերը տրամադրվում են Հայաստանի Հանրապետության տվյալ տարվա պետական բյուջեով նախատեսված Հայաստանի Հանրապետության կառավարության պահուստային ֆոնդի հաշվին:
Հարկ ենք համարում նշել նաև, որ Ֆոնդի կառավարչի կանխատեսմամբ մի շարք դեպքերում բաժնետոմսերի վաճառքը հնարավոր է իրականացվի միանվագ տարբերակով, որից հետո կարող է իրականացվել Ֆոնդի փայերի մարում համապատասխան չափով, և այդ գումարները Պետական բյուջե փոխանցվելուց հետո կարող են ուղղվել բյուջետային վարկերի տրամադրմանը։
Բացի այդ, կարևոր է ընդգծել նաև, որ բյուջետային վարկի գումարը ուղղվելու է բացառապես Ֆոնդին պատկանող բաժնետոմսերի գնմանը, իսկ Ֆոնդի կողմից բյուջետային վարկ/եր/ի գումար/ներ/ը ստանալուց հետո կարող է իրականացվել Ֆոնդի փայերի մարում, որի պարագայում բյուջետային վարկ/եր/ի գումար/ներ/ը հետ կվերադարձվեն պետական բյուջե։ 

Կառավարության կողմից նշված փաստը ճանաչելու և ընդունելու վերաբերյալ դրույթի ձևակերպման առաջարկի դեպքում կքննարկվի նախագիծը լրացնելու հարցը, այնուամենայնիվ սույն նախագծի հիմնավորման մեջ փաստը նշելու պարագայում, կարծում ենք, որ ՀՀ կառավարությունն արդեն իսկ ընդունում և ճանաչում է այդ փաստը։ 

ՀՀ կառավարության 21.05.2020թ. թիվ 771-Լ որոշմամբ հաստատված հավելված N1-ի 4-րդ կետի 1-ին ենթակետի  համաձայն՝ Ֆոնդում պետության մասնակցության առավելագույն ժամանակահատված է հանդիսանում Ֆոնդի փայերի առաջին տեղաբաշխման պահից հաշված 10 տարին։ Ընդ որում, առաջին 5 տարին հանդիսանում է Ֆոնդի ակտիվ ներդրումային ժամանակահատված, իսկ դրան հաջորդող 5 տարին՝ Ֆոնդի ակտիվների իրացման (լիկվիդացիա) և պետության փայերի մարման ժամանակահատված: Հետևաբար, սույն նախագծով սահմանված ժամկետները գրեթե համընկնում են Ֆոնդի ակտիվների իրացման ժամանակահատվածի մեկնարկի հետ։ 
Բացի այդ, ելք իրակացանելու անհրաժեշտությունը պայմանավորված է նաև ՀՀ պետական վերահսկողական ծառայության 2024 թվականի նոյեմբերի 13-ի տեղեկանքի  եզրակացությամբ, որտեղ նշվել է, որ Ֆոնդի կառավարչի կողմից իրականացված ներդրումները վերահսկողության տեսանկյունից կրում են չափազանց բարձր ռիսկայնություն, քանի որ այդ միջոցների արդյունավետ և օրինական ծախսման համար պետությունը չունի բավարար վերահսկողական մեխանիզմներ և ռեսուրսներ:
Այս դիտարկմամբ սույն նախագծի հիմնավորումը վերախմբագրվել է։ 
Սրանով է պայմանավորված նաև սույն նախագծի  անհրաժեշտությունը՝ հնարավորինս քիչ վնասներով (ակնկալվող եկամտաբերության համեմատ) Ֆոնդին պատկանող բաժնետոմսերը  օտարելու վերաբերյալ։

	3. ՀՀ էկոնոմիկայի նախարարություն
	21.08.2025թ․

	
	01/17651-2025

	Ի պատասխան Ձեր՝ սույն թվականի հուլիսի 29-ի թիվ ԴԽ//25789-2025 գրության՝  «Հայաստանի Հանրապետության կառավարության 2020 թվականի մայիսի 21-ի թիվ 771-Լ որոշման մեջ լրացումներ կատարելու մասին» ՀՀ կառավարության որոշման նախագծի (այսուհետ՝ Նախագիծ) վերաբերյալ առկա են հետևյալ դիտարկումները․
· Նախագծի 1-ին կետով առաջարկվող փոփոխությամբ նախատեսվում է օտարել «Ձեռնարկատեր+Պետություն հակաճգնաժամային ներդրումներ» ոչ հրապարակային մասնագիտացված պայմանագրային ներդրումային ֆոնդին (այսուհետ՝ Ֆոնդ) պատկանող բաժնետոմսերը՝ բացառությամբ «Դոմ Արենա» և «Սի Էֆ Դաբլյու» փակ բաժնետիրական ընկերությունների, օտարման գին սահմանելով մասնավոր բաժնեմասնակցային ընկերությունում ներդրված գումարի չափի և դրա ներդրման օրվանից մինչև 2025 թվականի դեկտեմբերի 31-ը հաշվարկված տոկոսավճարների հանրագումարը՝ նվազեցնելով վճարված շահութաբաժինները։ Այս առնչությամբ հայտնում ենք, որ Նախագծին կից հիմնավորման մեջ առհասարակ բացակայում են «Սի Էֆ Դաբլյու» և «Դոմ Արենա» փակ բաժնետիրական ընկերությունների նկատմամբ տարբերակված մոտեցում կիրառելու վերաբերյալ պատճառները։
· Լրացուցիչ հիմնավորման կարիք ունի Նախագծի 1-ին կետի վեցերորդ պարբերության համաձայն ընկերություններին բյուջետային վարկի տրամադրման նպատակահարմարությունը, քանի որ, համաձայն Նախագծի հիմնավորման՝ առկա են բարձր ռիսկեր ընկերություների անվճարունակ դառնալու մասով և Ֆոնդի կառավարչի կողմից առևտրային ընկերություններում իրականացված գրեթե բոլոր ներդրումները կրել են չափազանց բարձր ռիսկայնություն (վերջինս արձանագրվել է նաև ՀՀ պետական վերահսկողական ծառայության 13.11.2024 թվականի տեղեկանքի եզրակացությունում)։

	





Ընդունվել է
Նախագիծը վերախմբագրվել է և բոլոր պորտֆելային ընկերությունների համար առաջարկվում է նույն մոտեցումը։











Պետության կողմից բյուջետային վարկ տրամադրելու համար անհրաժեշտ ենք համարել համապատասխան ապահովման միջոցների կիրառումը, մասնավորապես՝ բանկային երաշխիքի տրամադրումը՝ բաժնետոմսերի օտարման (վարկի) գումարի և բյուջետային վարկի առաջին տարվա հաշվարկված տոկոսավճարների հանրագումարի չափով։ Ելնելով նշվածից՝ բյուջետային վարկի հետվերադարձելիության ռիսկը գնահատում ենք ցածր (ոչ էական)։

	4. ՀՀ արդարադատության նախարարություն
	13.08.2025թ.

	
	/27.4/35659-2025

	«Հայաստանի Հանրապետության կառավարության 2020 թվականի մայիսի 21-ի թիվ 771-Լ որոշման մեջ լրացումներ կատարելու մասին» Հայաստանի Հանրապետության կառավարության որոշման նախագծի (այսուհետ՝ Նախագիծ) վերաբերյալ հայտնում ենք հետևյալը.
1․ Հայաստանի Հանրապետության կառավարության 2020 թվականի մայիսի 21-ի թիվ 771-Լ որոշման (այսուհետ՝ Որոշում) 1-ին հավելվածով հաստատվել է Հայաստանի Հանրապետության կառավարության նախատեսած 80 մլրդ դրամ հանրագումարով տնտեսական երկարաժամկետ զարգացմանն ուղղված ծրագրերի շրջանակում առաջին ծրագիրը, որի նպատակը մասնավոր ներդրումների աճը խթանելն էր։
Նշված հավելվածով սահմանվում է ներդրումային ծրագրի ընդհանուր կառուցվածքը, ըստ որի՝ պետությունը «Ձեռնարկատեր+Պետություն հակաճգնաժամային ներդրումներ» ներդրումային ֆոնդում մինչև 50 մլրդ դրամի չափով մասնակցություն է ձեռք բերում՝ մասնավոր ներդրումները խթանելու և ֆինանսական ռիսկերը կիսելու նպատակով, սահմանվում են ներդրումային պայմանագրի հիմնական պայմանները, ֆինանսավորման փուլային մեխանիզմը, ֆոնդի ներդրումային և իրացման ժամանակացույցը, եկամտաբերության նվազագույն շեմը, վերահսկողության և հաշվետվողականության չափորոշիչները, ինչպես նաև կառավարչի վարձատրության կարգավորումները։
Ի հեճուկս վերոգրյալի, նշված նախագծով նախատեսվում է ծրագրում սահմանել ֆոնդի կողմից ձեռք բերված բաժնեմասերի մասնավորեցման կարգը, այդ թվում՝ օտարման գնի հաշվարկի մեխանիզմը, բյուջետային վարկի տրամադրման պայմանները և դրան այլընտրանք կանխավճարի ձևով, ինչպես նաև պահանջվող իրավական փոփոխությունների իրականացումը, ինչը դուրս է սույն հավելվածի կարգավորման առարկայից, քանի որ այն ուղղված չէ ներդրումների իրականացմանը, այլ վերաբերում է արդեն իսկ կատարված ներդրումների արդյունքում ձեռք բերված ակտիվների օտարմանը։ Միևնույն ժամանակ նախագծի նախաբանում չի նշվել նաև նման կարգավորումների նախատեսման իրավական հիմքերը, ուստի գտնում ենք, որ նախագծով նախատեսվող կարգավորումները նշված Որոշման 1-ին հավելվածում ներառելը ունի լրացուցիչ հիմնավորման կարիք։
2․ Նախագծի 1-ին կետով Որոշում 1-ին հավելվածում նոր լրացվող 3.2 կետի 2-րդ ենթակետում առաջարկում ենք գործածել «բաժնետոմսեր» եզրույթը հաշվի առնելով, որ խոսքը բաժնետիրական ընկերությունների մասին է:
Միաժամանակ նույն ենթակետով նախատեսվում է թույլատրել կառավարչին՝ ֆոնդին պատկանող «Դոմ Արենա» և «Սի Էֆ Դաբլյու» փակ բաժնետիրական ընկերությունների բաժնեմասերը  օտարել Ֆոնդի կողմից համապատասխանաբար «Դոմ Արենա» և «Սի Էֆ Դաբլյու»  փակ բաժնետիրական ընկերություններում ներդրված գումարների չափով։
Նախագծի հիմնավորման համաձայն՝ նշված օտարման դիմաց վճարումը կատարվելու է տևական ժամկետում՝ 5 տարվա ընթացքում, սակայն այդ մասին սույն որոշման հավելվածում որևէ նշում չկա: Նաև, հաշվի առնելով, որ շատ ընկերություններ արդեն չեն կատարել բիզնես ծրագրերը, ունեն ֆինանսական դժվարություններ կամ սնանկության ռիսկեր՝ ներդրված գումարների վերադարձը կարող է լինել բավականաչափ դանդաղ։





3․ Նախագծի 1-ին կետով Որոշում 1-ին հավելվածում նոր լրացվող 3.2 կետի 3-րդ ենթակետում առկա Որոշման 3․2-րդ կետին հղումը անհրաժեշտ է վերանայել, քանի որ հղում կատարվում է Որոշման 1-ին հավելվածի 3․2-րդ կետին, այլ ոչ թե Որոշման։
Նշված դիտարկումը վերաբերում է Նախագծում առկա այլ համանման կարգավորումներին։
4․ Նախագծի 1-ին կետով Որոշում 1-ին հավելվածում նոր լրացվող 3.3 կետի կապակցությամբ անհրաժեշտ է պարզաբանել, արդյոք արդարացված է այս վարկի տրամադրումը՝ հաշվի առնելով ընկերությունների ֆինանսական կայունության ռիսկերը:




5․ Անհրաժեշտ է Նախագծի 1-ին կետի կետով Որոշում 1-ին հավելվածում նոր լրացվող 3․2 կետի 3-րդ ենթակետը և 3․3-րդ կետը համապատասխանեցնել միմյանց, քանի որ մի դեպքում տրվում է բանկային երաշխիք կամ կանխավճար իրականացնելու հնարավորություն, իսկ մյուս դեպքում միայն կանխավճար ներկայացնելու հնարավորություն։
6․ Նախագծի 3-րդ կետի 1-ին ենթակետում սահմանվում է «սույն որոշումն ուժի մեջ մտնելուց հետո երկամսյա ժամկետում ապահովել Որոշմամբ հաստատված N 1 հավելվածի 4-րդ կետով սահմանված ներդրումային պայմանագրում և «Ձեռնարկատեր+Պետություն հակաճգնաժամային ներդրումներ» ոչ հրապարակային մասնագիտացված պայմանագրային ներդրումային ֆոնդի կանոններում համապատասխան փոփոխությունների կատարումն ու գրանցումը Հայաստանի Հանրապետության կենտրոնական բանկում», մինչդեռ «Հայաստանի Հանրապետության կառավարության 2020 թվականի մայիսի 21-ի թիվ 771-Լ» որոշման (այսուհետ՝ Որոշում) հավելված 1-ի 2-րդ կետում սահմանված է ««Ձեռնարկատեր+Պետություն հակաճգնաժամային ներդրումներ» ոչ հրապարակային մասնագիտացված պայմանագրային ներդրումային ֆոնդում (այսուհետ` ֆոնդ)» ձևակերպումը։ Այս առումով, հիմք ընդունելով «Նորմատիվ իրավական ակտերի մասին» ՀՀ օրենքի 15-րդ հոդվածի 2-րդ կետի դրույթները, որի համաձայն՝ նորմատիվ իրավական ակտում միևնույն միտքն արտահայտելիս կիրառվում են միևնույն բառերը, տերմինները կամ բառակապակցությունները` որոշակի հերթականությամբ, առաջարկում ենք Նախագծի 3-րդ կետի 1-ին ենթակետում ««Ձեռնարկատեր+Պետություն հակաճգնաժամային ներդրումներ» ոչ հրապարակային մասնագիտացված պայմանագրային ներդրումային ֆոնդի» բառերը փոխարինել «ֆոնդի» բառով։ 
Նույն կերպ՝ Նախագծի 3-րդ կետի 2-ին ենթակետում սահմանվում է «մինչև 2025 թվականի հոկտեմբերի 1-ը ապահովել «Ձեռնարկատեր+Պետություն հակաճգնաժամային ներդրումների կառավարիչ» փակ բաժնետիրական ընկերության կողմից սույն որոշման 3.2. կետին համապատասխան առաջարկների ներկայացումը մասնավոր գործընկերներին՝ համաձայն N 1 հավելվածի», մինչդեռ Որոշման հավելված 1-ի 2-րդ կետում սահմանված է ««Ձեռնարկատեր+Պետություն հակաճգնաժամային ներդրումների կառավարիչ» փակ բաժնետիրական ընկերության (այսուհետ՝ կառավարիչ)»։ Ուստի, հիմք ընդունելով վերոնշյալ նորմի դրույթները, առաջարկում ենք Նախագծի 3-րդ կետի 2-ին ենթակետում «Ձեռնարկատեր+Պետություն հակաճգնաժամային ներդրումների կառավարիչ» փակ բաժնետիրական ընկերության» բառերը փոխարինել «կառավարչի» բառով։
7․ Նախագծի 1-ին կետի համաձայն նոր լրացվող 3․2 կետի 3-րդ և 4-րդ ենթակետերում, ինչպես նաև նոր լրացվող 3․3 և 3․4 կետերում անհրաժեշտ է ենթաօրենսդրական ակտի կետերի ենթակետերը վկայակոչելիս արաբական թվանշաններից հետո չկիրառել «)» նշանը, այսինքն «1)-ին, 2)-րդ, 3)-րդ և 4)-րդ» բառերի փոխարեն կիրառել «1-ին, 2-րդ, 3-րդ և 4-րդ» բառերը։
8․ Նախագծի 1-ին կետի 3-րդ ենթակետում սահմանվում է․ «մինչև 2025 թվականի հոկտեմբերի 1-ը մասնավոր գործընկերներին ներկայացնել սույն որոշման 3.2. կետի 1)-ին, 2)-րդ և 4)-րդ ենթակետերին համապատասխան առաջարկներ՝ մինչև 2026 թվականի մարտի 31-ը Ֆոնդին պատկանող բաժնետոմսերը ձեռք բերելու վերաբերյալ», մինչդեռ Նախագծի 3-րդ կետի 2-րդ ենթակետում սահմանվում է․ «Հայաստանի Հանրապետության տարածքային կառավարման և ենթակառուցվածքների նախարարության պետական գույքի կառավարման կոմիտեի նախագահին՝ մինչև 2025 թվականի հոկտեմբերի 1-ը ապահովել «Ձեռնարկատեր+Պետություն հակաճգնաժամային ներդրումների կառավարիչ» փակ բաժնետիրական ընկերության կողմից սույն որոշման 3.2. կետին համապատասխան առաջարկների ներկայացումը մասնավոր գործընկերներին՝ համաձայն N 1 հավելվածի»։ Այս առումով, հիմք ընդունելով «Նորմատիվ իրավական ակտերի մասին» ՀՀ օրենքի 15-րդ հոդվածի 2-րդ կետի դրույթները, որի համաձայն՝ նորմատիվ իրավական ակտում միևնույն միտքն արտահայտելիս կիրառվում են միևնույն բառերը, տերմինները կամ բառակապակցությունները` որոշակի հերթականությամբ, գտնում ենք, որ անհաժեշտ է Նախագծի 3-րդ կետի 2-րդ ենթակետում «3․2 կետին» բառերը փոխարինել «3.2-րդ կետի 1-ին, 2-րդ և 4-րդ ենթակետերին» բառերով։
9․ Նախագծի վերնագրի համաձայն սահմանվում է Որոշման մեջ կատարել լրացումներ, մինչդեռ Նախագծի 2-րդ կետում նախատեսվում է Որոշմամբ հաստատված N 1 հավելվածի  4-րդ կետի 4-րդ ենթակետում «ներդրումային ֆոնդում» բառերը փոխարինել «բացառությամբ ներդրումային ֆոնդերում» բառերով։ Այս առումով, հիմք ընդունելով «Նորմատիվ իրավական ակտերի մասին» ՀՀ օրենքի 12-րդ հոդվածի 1-ին մասը, որի համաձայն՝ նորմատիվ իրավական ակտն ունենում է վերնագիր, որը համապատասխանում է նորմատիվ իրավական ակտի բովանդակությանը, գտնում ենք, որ անհրաժեշտ է Նախագծի վերնագիրը համապատասխանեցնել Նախագծի բովանդակությանը։
	



1. Հաշվի առնելով, որ Հայաստանի Հանրապետության կառավարության 2020 թվականի մայիսի 21-ի թիվ 771-Լ որոշմամբ հաստատված N 1 հավելվածով սահմանված կարգավորումների շրջանակը որևէ իրավական ակտով սահմանափակված չէ, հետևաբար՝ կարծում ենք նշված հավելվածը կարող է պարունակել դրույթներ նաև ֆոնդի ակտիվների օտարման վերաբերյալ, հատկապես այն պարագայում, որ նշված հավելվածով սահմանված են ներդրումային պայմանագրի հիմնական պայմանները, այդ թվում՝ ֆոնդի ակտիվների իրացման (լիկվիդացիոն) ժամանակահատվածը,  սպասվող եկամտաբերությունը և այլն։ Ելնելով այն հանգամանքից, որ նախագծով առաջարկվում են փոփոխություններ և լրացումներ իրականացնել Որոշմամբ հաստատված N 1 հավելվածում, հետևաբար նախագծի նախաբանում որպես իրավական հիմքեր նշվել են «Նորմատիվ իրավական ակտերի մասին» օրենքի 33-րդ և 34-րդ հոդվածները։  












2․ Ընդունվել է
Նոր լրացվող 3․2 կետի 2-րդ ենթակետը վերախմբագրվել է։







Նախագծի հիմնավորման մեջ նշված է, որ պորտֆելային ընկերությունների մյուս բաժնետերերի կողմից են ներկայացվել Ֆոնդի բաժնետոմսերի գնման առաջարկներ՝  տարաժամկետ վճարումներով՝ մինչև 5 տարի ժամկետում։ Սակայն հաշվի առնելով, որ ներկայացված առաջարկները ի վնաս Ֆոնդի են՝
դրանք մերժվել են։
Սույն նախագծով առաջարկվում է  ֆոնդի կողմից պորտֆելային ընկերություններում ձեռքբերված բաժնեմասնակցությունների ելքի ապահովման համանման մեխանիզմ, որը պետության համար կարող է դիտարկվել որպես ընդունելի տարբերակ
3.    Ընդունվել է
Նախագիծը վերախմբագրվել է։




4. Նախագծի համաձայն Պետությունը պորտֆելային ընկերությունների մյուս բաժնետերերին և այդ ընկերություններին (մասնավոր գործընկերներին)  բյուջետային վարկը տրամադրելու է բաժնետոմսերի օտարման գումարի և բյուջետային վարկի առաջին տարվա հաշվարկված տոկոսավճարների հանրագումարի չափով բանկային երաշխիք ներկայացնելու դեպքում։
5․ Ընդունվել է
Հաշվի առնելով, որ բանկային երաշխիքը վերաբերում է նոր լրացվող 3.3 կետին, իսկ կանխավճարը՝ 3.4 կետին, նոր լրացվող 3.2 կետի 2-րդ ենթակետը (նախկին 3-րդ ենբթակետ) խմբագրվել է՝ ավելացնելով «համապատասխանաբար» բառը։   
6․ Չի ընդունվել
«Ֆոնդ» և «կառավարիչ» ձևակերպումները սահմանված են  ՀՀ կառավարության 2020 թվականի մայիսի 21-ի թիվ 771-Լ որոշմամբ հաստատված N 1 հավելվածում, իսկ սույն նախագծի 3-րդ կետով սահմանվող դրույթները չեն ինկորպորացվելու ՀՀ կառավարության 2020 թվականի մայիսի 21-ի թիվ 771-Լ որոշման մեջ։ 






























7․ Ընդունվել է





8․ Ընդունվել է





















9․ Ընդունվել է
Նախագծի վերնագիրը վերախմբագրվել է։








	5. ՀՀ հակակոռուպցիոն կոմիտե
	05.08.2025թ.

	
	Ե/6888-2025

	Ի պատասխան Ձեր՝ 2025 թվականի հուլիսի 29-ի թիվ ԴԽ//25789-2025 գրության՝ հայտնում եմ, որ «Հայաստանի Հանրապետության կառավարության 2020 թվականի մայիսի 21-ի թիվ 771-Լ որոշման մեջ լրացումներ կատարելու մասին» ՀՀ կառավարության որոշման նախագծում (այսուհետ՝ Նախագիծ) ընդգրկված ընկերությունների վերաբերյալ քրեական վարույթներն ուղարկվել են՝ ըստ քննչական ենթակայության, ուստի Նախագծի վերաբերյալ ՀՀ հակակոռուպցիոն կոմիտեն դիտողություններ և առաջարկություններ չունի։
Միաժամանակ, առաջարկում եմ Նախագծի վերաբերյալ դիրքորոշում հայցել վարույթն իրականացնող մարմնից։
	Ընդունվել է 
ՀՀ տարածքային կառավարման և ենթակառուցվածքների նախարարության 29.07.2025թ․ թիվ ԴԽ//25789-2025 գրությամբ նախագիծը համաձայնեցման է ներկայացվել նաև ՀՀ գլխավոր դատախազություն և ՀՀ քննչական կոմիտե (վարույթն իրականացնող մարմին)։ 

	6․ Կոռուպցիայի կանխարգելման հանձնաժողով
	06․08․2025թ․

	
	01/3108-2025

	Ի պատասխան Ձեր՝ 2025 թվականի հուլիսի 29-ի N ԴԽ//25789-2025 գրության՝ ներկայացնում եմ «Հայաստանի Հանրապետության կառավարության 2020 թվականի մայիսի 21-ի թիվ 771-Լ որոշման մեջ լրացումներ կատարելու մասին» ՀՀ կառավարության որոշման նախագծի (այսուհետ՝ Նախագիծ) վերաբերյալ Կոռուպցիայի կանխարգելման հանձնաժողովի (այսուհետ՝ Հանձնաժողով) դիտարկումները և առաջարկությունները.
1․ Նախագծի 1-ին կետով լրացվող 3.2-րդ կետի 3-րդ ենթակետում օգտագործվող «մասնավոր գործընկերներ» ձևակերպումից բխում է, որ պետական բաժնետոմսերը, հաշվի առնելով «Բաժնետիրական ընկերությունների մասին» ՀՀ օրենքի 8-րդ հոդվածի 3-րդ մասով սահմանված՝ բաժնետոմսերը ձեռք բերելու նախապատվության իրավունքի վերաբերյալ կարգավորումները, կարող են օտարվել ինչպես պորտֆելային ընկերությունների մյուս բաժնետերերին, այնպես էլ երրորդ անձանց, ովքեր տվյալ ընկերություններում բաժնեմասնակցություն չունեն։ Չնայած դրան՝ Նախագծի հիմնավորմամբ «մասնավոր գործընկերներ» եզրույթն օգտագործվում է՝ նկատի ունենալով բացառապես այն անձանց, ովքեր հանդիսանում են տվյալ պորտֆելային ընկերությունների մյուս բաժնետերերը։
Նկատի ունենալով նշված ձևակերպման հնարավոր տարընկալումները՝ առաջարկվում է Նախագծում հստակեցնել, թե ինչ շրջանակի անձանց է ընդգրկում «մասնավոր գործընկերներ» ձևակերպումը:
2. Նախագծի հիմնավորմամբ նշվում է, որ «Ձեռնարկատեր+Պետություն հակաճգնաժամային ներդրումներ» ֆոնդի կառավարչի կողմից առևտրային ընկերություններում իրականացված գրեթե բոլոր ներդրումներն արդեն իսկ էականորեն (բացասական առումով) շեղված են նախապես հաստատված գործարար ծրագրերից։ Միաժամանակ, հիմնավորման մեջ պարբերաբար անդրադարձ է կատարվում ֆոնդի կառավարչի կողմից իրականացված ուսումնասիրություններին (մշտադիտարկումներ), ընկերությունների անվճարունակ դառնալու և սնանկության բարձր ռիսկերին, հետևաբար վտանգված է նաև այդ ներդրումների հետվերադարձելիությունը: Նշված հանգամանքն արձանագրվել է նաև ՀՀ պետական վերահսկողական ծառայության 2024 թվականի նոյեմբերի 13-ի տեղեկանքի եզրակացությունում, որտեղ, ի թիվս այլ պատճառների, մատնանշվում է ֆոնդի կառավարչի կողմից պատշաճ վերլուծությունների և ռիսկերի գնահատման գործընթացների բացակայությունը։ 
Այնուամենայնիվ, հիմնավորումից պարզ չի դառնում պետության կողմից արտոնյալ վարկի տեսքով առաջարկվող աջակցության, ինչպես նաև ոչ շուկայական պայմաններով երկու խումբ ընկերությունների ելքի համահարթ մոտեցման սահմանման պատճառաբանվածությունը։ Պարզ չէ նաև, թե ինչ ելակետային տվյալների վրա են հիմնվել ուսումնասիրությունները, արդյո՞ք դրանք տրամադրվել են ընկերությունների կողմից, թե հիմնված են անկախ աուդիտորի կողմից հաստատված արժանահավատ տվյալների վրա, արդյո՞ք յուրաքանչյուր ընկերության մասով իրականացվել է ֆինանսական վիճակի և ներդրումային ռիսկերի բոլոր տարրերի անկախ մասնագիտական գնահատում (due diligence), որոնք հիմք կհանդիսանային յուրաքանչյուր ընկերության մասով ըստ փաստացի ֆինանսական վիճակի որոշումների կայացման համար:
Վերոգրյալից ելնելով՝ առաջարկվում է բաժնետոմսերի օտարման և բյուջետային վարկերի տրամադրման գործընթացներում սահմանել որոշումների կայացման թափանցիկ և օբյեկտիվ գնահատականներով հիմնավորված մեխանիզմներ, որոնք կապահովեն որոշումների կայացման գործընթացի թափանցիկությունը, հաշվետվողականությունը և կոռուպցիոն ռիսկերի արդյունավետ կառավարումը:
























Միաժամանակ, Նախագծի 1-ին կետով լրացվող 3.3-րդ կետում կիրառվում է «կարող է» ձևակերպումը, որն իրավական տեսանկյունից նախատեսում է ոչ թե պարտադիր, այլ՝ հայեցողական աջակցություն։ Հետևաբար, առաջարկվում է Նախագծում հստակեցնել այն հիմքերը, որոնց առկայության պարագայում պետությունը պորտֆելային ընկերություններին կտրամադրի արտոնյալ պայմաններով բյուջետային վարկեր:
	






1․  Ընդունվել է
Նախագիծը վերախմբագրվել է։














2․Ուսումնասիրությունների համար հիմք են հանդիսացել պորտֆելային ընկերությունների ֆինանսական հաշվետվությունները (հիմնականում աուդիտ անցած), ֆոնդի կառավարչի կողմից ընկերություններում իրականացված մոնիթորինգի հաշվետվությունները, անկախ  գնահատողի կողմից ֆոնդի ակտիվների գնահատման վերաբերյալ հաշվետվությունները, ՀՀ պետական վերահսկողական ծառայության 2024 թվականի նոյեմբերի 13-ի տեղեկանքը, ինչպես նաև առկա այլ տվյալները և  փաստաթղթերը։
Հարկ է ընդգծել, որ ֆոնդի պորտֆելային գրեթե բոլոր ընկերությունների ակտիվների կազմում ներառված անշարժ գույքը (մի շարք դեպքերում՝ նաև շարժական գույքը) մեծամասամբ գրավադրված է բանկերում ի ապահովումն ընկերությունների վարկային պարտավորությունների, որի պարագայում ֆոնդի կառավարչի կողմից բաժնետիրական համաձայնագրերով նախատեսված դրույթների համաձայն ելքի պահանջներ ներկայացնելու դեպքում մեծ է ընկերությունների սնանկանալու ռիսկը, ինչպիսի օրինակ է «Ապագա Փրոջեքթս» ՓԲԸ-ի դեպքը։
Կարևոր է նշել նաև, որ թեև բոլոր պորտֆելային ընկերություններում ֆոնդի կողմից իրականացված ներդրումների մասով նախաձեռնվել է քրեական վարույթ, այնուամենայնիվ մինչ օրս պորտֆելային ընկերությունները և/կամ դրանց մյուս բաժնետեր/եր/ը բաժնետիրական համաձայնագրերով սահմանված դրույթներին համապատասխան ֆոնդին պատկանող բաժնետոմսերի գնման օպցիոն չեն կիրառել։
Ինչ վերաբերվում է յուրաքանչյուր ընկերության մասով ըստ փաստացի ֆինանսական վիճակի որոշումների կայացմանը, ապա ուսումնասիրությունների արդյունքում ֆոնդի կառավարչի մոտ ձևավորվել են կասկածներ առ այն, որ որոշ դեպքերում պորտֆելային ընկերության փաստացի վատ ֆինանսական վիճակը կարող էր պայմանավորված լինել ոչ միայն օբյեկտիվ հանգամանքներով, այլև ընկերության ոչ արդյունավետ գործողություններով (չի բացառվում նաև՝ միտումնավոր) և/կամ իրական շրջանառության ծավալները և ֆինանսական արդյունքը ֆինանսական հաշվետվություններում ոչ ճշգրիտ արտացոլելու հետևանքով։ Վերոգրյալի պարագայում յուրաքանչյուր ընկերության մասով ըստ փաստացի ֆինանսական վիճակի որոշումների կայացումը չէր ապահովի օբյեկտիվ և կոռուպցիոն ռիսկերի արդյունավետ կառավարման մեխանիզմ, ուստի և սույն նախագծով առաջարկվում է սահմանել ֆոնդին պատկանող բաժնետոմսերի օտարման համանման /համահարթ/ մեխանիզմ։   
Միաժամանակ շահարգիռ մարմինների հետ իրականացվել են քննարկումներ, որոնց արդյունքում որդեգրվել է սույն նախագծով նախատեսված մոտեցումը։
Հատկանշական է նաև այն, որ սույն նախագծի հետ կապված Հակակոռուպցիոն կոմիտեն և Քննչական կոմիտեն առաջարկություններ և դիտողություններ չեն ներկայացրել։
Նախագծի համաձայն Պետությունը մասնավոր գործընկերներին  բյուջետային վարկը տրամադրելու է բանկային երաշխիք ներկայացնելու դեպքում։



	7․ Պետական վերահոսկողական ծառայություն
	Ե/1709-25

	
	07․08․2025թ․

	Ի պատասխան Ձեր՝ 2025 թվականի հուլիսի 29-ի թիվ ԴԽ//25789-2025 գրության՝ Պետական վերահսկողական ծառայությունը ներկայացված՝ «Հայաստանի Հանրապետության կառավարության 2020 թվականի մայիսի 21-ի N 771-Լ որոշման մեջ լրացումներ կատարելու մասին» ՀՀ կառավարության որոշման նախագծի վերաբերյալ հայտնում է հետևյալը.
1. ՀՀ պետական վերահսկողական ծառայության կողմից «Ձեռնարկատեր+Պետություն հակաճգնաժամային ներդրումների կառավարիչ» ՓԲԸ-ում իրականացված ուսումնասիրության արդյունքներով ՀՀ հակակոռուպցիոն կոմիտեում նախաձեռնված են քրեական վարույթներ «Դոմ Արենա», «Սի Էֆ Դաբլյու», «Յունիվերսալ Քլոզրս», «Տավրոս ԿՎՄ» ՓԲԸ, «ԷյԷմՍի» ՓԲԸ, «Ապագա Փրոջեքթս» ՓԲ ընկերություններում կատարված ներդրումների դեպքերի առթիվ: Հատկանշական է, որ «Սի Էֆ Դաբլյու» ՓԲԸ-ն այս պահի դրությամբ չունի աշխատանքային անձնակազմ և գործունեություն չի իրականացնում, ինչպես նաև իրականացված ուսումնասիրության արդյունքում պարզվել է, որ ընկերությունը փաստացի չունի մասնավոր ներդրողի կողմից ներդրված որևէ առարկայական գույք, այդ պայմաններում հարց է առաջանում թե ո՞րն է նպատակահարմարությունը այդպիսի ընկերության հետ քննարկելու բաժնեմասնակցային ներդրումների արդյունքում ձեռք բերված բաժնետոմսերի նման պայմաններով օտարման հարցը:



2. Կարծում ենք, որ որոշման նախագծով լրացվող 3.2 կետի 3-րդ ենթակետով սահմանված՝ մինչև 2025 թվականի հոկտեմբերի 1-ը մասնավոր գործընկերներին ներկայացվելիք համապատասխան առաջարկներն անհրաժեշտ էր քննարկել նրանց հետ յուրաքանչյուրի մասով առանձին-առանձին և միայն դրանք հավաքագրելուց և ուսումնասիրելուց հետո ներկայացնել համապատասխան որոշման նախագիծ:



















3. Քիչ հավանական ենք համարում, որ բանկերի կողմից վերոնշյալ ընկերություններին կտրամադրվի որոշման նախագծի 3.3 կետով սահմանված բանկային երաշխիք՝ հաշվի առնելով նաև առկա քրեական վարույթները:


4. Առաջարկում ենք Ֆոնդի կողմից ներդրված միջոցների հետ վերադարձն ապահովել համապատասխան բաժնետիրական համաձայնագրերով և ՀՀ օրենսդրությամբ սահմանված կարգով, ինչպես նաև ՀՀ կառավարության որոշման նախագիծ ներկայացնել միայն քննարկված և համաձայնեցված առարկայական առաջարկներ ունենալու դեպքում:















Այսպիսով՝ գտնում ենք, որ նախագիծը լրացուցիչ քննարկման և խմբագրման կարիք ունի:
	





1․ Սույն նախագծով պորտֆելային ընկերություններին և այդ ընկերությունների մյուս բաժնետերերին (մասնավոր գործընկերներին) առաջարկվում է ֆոնդի բաժնետոմսերի օտարման համանման /միասնական/ մեխանիզմ։
Հաշվի առնելով վերոնշյալը՝ նախագծի համաձայն առաջարկը ներկայացվելու է բոլոր պորտֆելային ընկերությունների մյուս բաժնետերերին, այդ թվում՝ «Սի Էֆ Դաբլյու» ՓԲԸ-ի։ Թեև համաձայն ենք, որ հատկապես «Սի Էֆ Դաբլյու» ՓԲԸ-ի դեպքում շատ ցածր է առաջարկի ընդունման հավանականությունը, այնումենայնիվ ըստ ենթադրյալ գնահատականների /առաջարկների ընդունման հավանակնությունների/ տարանջատում չմտցնելու նպատակով որևէ պորտֆելային ընկերության մասով առաջարկ ներկայացնելու բացառություն չի սահմանվել։ Առաջարկն ընդունվելու և իրականացվելու դեպքում կապահովվի ՀՀ պետական բյուջե լրացուցիչ մուտքեր։
2․ Ընդունվել է ի գիտություն
Նախքան սույն նախագիծը մշակելը՝ բոլոր մասնավոր գործընկերների հետ յուրաքանչյուրի մասով առանձին-առանձին կազմակերպվել են քննարկումներ։
Միաժամանակ «ԷյԷմՍի», «Յունիվերսալ Քլոզրս», «Դոմ Արենա», «Գլոբալ Քոննեքթ» ՓԲ ընկերությունների կողմից ներկայացվել են Ֆոնդի բաժնետոմսերի գնման առաջարկներ, սակայն բաժնետիրական համաձայնագրերի պայման-ներից տարբերվող պայմաններով (ի վնաս Ֆոնդի), որոնք ենթադրում են հիմնականում Ֆոնդի կողմից ներդրված միջոցների գումարի չափով (որոշ դեպքերում փոքր-ինչ ավել) հետվերադարձ տարաժամկետ վճարումներով՝ մինչև 5 տարի ժամկետում։  
Վերոնշյալ առաջարկների մասով իրականացվել են քննարկումներ, որոնց արդյունքում կայացվել են որոշումներ դրանք մերժելու վերաբերյալ։ 
Սույն նախագծով պորտֆելային ընկերություններին և այդ ընկերությունների մյուս բաժնետերերին (մասնավոր գործընկերներին) առաջարկվում է ֆոնդի բաժնետոմսերի օտարման միասնական մեխանիզմ, որը Հայաստանի Հանրապետության համար կարող է դիտարկվել որպես ընդունելի տարբերակ։
3․ Ընդունվել է ի գիտություն
Պետության կողմից բյուջետային վարկ տրամադրելու համար անհրաժեշտ ենք համարել համապատասխան ապահովման միջոցների կիրառումը։
4․ Ընդունվել է ի գիտություն
Նախագիծը մշակվել է բազմաթիվ անգամ շահագրգիռ մարմինների (Ֆինանսների, Էկոնոմիկայի և Արդարադատության նախարարություններ) հետ քննարկումների արդյունքում։
Առաջարկվող մոտեցումը Հայաստանի Հանրապետության համար կարող է դիտարկվել որպես ընդունելի տարբերակ։
Հարկ է ընդգծել, որ ֆոնդի պորտֆելային գրեթե բոլոր ընկերությունների ակտիվների կազմում ներառված անշարժ գույքը (մի շարք դեպքերում՝ նաև շարժական գույքը) մեծամասամբ գրավադրված է բանկերում ի ապահովումն ընկերությունների վարկային պարտավորությունների, որի պարագայում ֆոնդի կառավարչի կողմից բաժնետիրական համաձայնագրերով նախատեսված դրույթների համաձայն ելքի պահանջներ ներկայացնելու դեպքում մեծ է ընկերությունների սնանկանալու ռիսկը, ինչպիսի օրինակ է «Ապագա Փրոջեքթս» ՓԲԸ-ի դեպքը։
Առաջարկվում է քննարկել Ֆինանսատնտեսական նախարարական կոմիտեում։

	Ի պատասխան Ձեր՝ 29․07․2025 թվականի թիվ ԴԽ//25789-2025 գրության՝ «Հայաստանի Հանրապետության կառավարության 2020 թվականի մայիսի 21-ի N 771-Լ որոշման մեջ լրացումներ կատարելու մասին» ՀՀ կառավարության որոշման նախագծի վերաբերյալ առաջարկություններ և դիտողություններ չունենք։
	Ընդունվել է ի գիտություն։



